
12 noyabr 2021-ci il, cümə2
“Azərbaycan öz ərazi bütövlüyünü  

bərpa etməklə Cənubi Qafqazda  
yeni geosiyasi reallıq yaradıb”

Noyabrın 11-də Milli Məclisin sədri Sahibə Qafarova Böyük 
Britaniya-Azərbaycan parlamentlərarası əlaqələr üzrə dostluq 
qrupunun rəhbəri, Böyük Britaniya Parlamentinin İcmalar Palatasının 
üzvü Bob Bləkmənin başçılıq etdiyi nümayəndə heyəti ilə görüşüb.

Parlamentin Mətbuat və ictimaiyyətlə 
əlaqələr şöbəsindən AZƏRTAC-a verilən 
məlumata görə, Milli Məclisin sədri 
Azərbaycan və Böyük Britaniya arasında 
strateji xarakter daşıyan münasibətlərin 
hazırda uğurla inkişaf etdiyini bildirib. 
Böyük Britaniyanın Azərbaycanın dövlət 
müstəqilliyini tanıyan ilk ölkələrdən biri ol-
duğunu diqqətə çatdıran Sahibə Qafarova 
gələn il ölkələrimiz arasında diplomatik 
münasibətlərin qurulmasının 30-cu ildönü-
münün qeyd olunacağını bildirib. İki ölkə 
arasında əlaqələrin müxtəlif sahələri əhatə 
etdiyini vurğulayan Milli Məclisin sədri 
xüsusilə iqtisadiyyat və enerji sahələrində 
uğurlu əməkdaşlığın həyata keçirildiyini 
diqqətə çatdırıb.

Milli Məclisin sədri ölkələrimiz 
arasındakı əlaqələrin inkişafında 
parlamentlərimizin rolunu vurğulaya-
raq işçi qrupların fəaliyyətini yüksək 
qiymətləndirib. Beynəlxalq təşkilatlar 
çərçivəsində də nümayəndə heyətlərimiz 
arasında qarşılıqlı təmas və müxtəlif 
məsələlərlə bağlı əməkdaşlıq mövcuddur. 
Qarşılıqlı səfərlər əlaqələrimizin daha 
da dərinləşməsinə xidmət edir. Britaniya 
Parlamentinin İcmalar Palatasının üzvü 
Bob Bləkmənin başçılıq etdiyi nümayəndə 
heyətinin Zəfər Günündən dərhal  sonra 
ölkəmizə səfər etməsi bu qrupun 44 
günlük Vətən müharibəsi dövründə də 
ölkəmizin haqlı mövqeyinə verdiyi dəstəyin 
davamı kimi qiymətləndirilə bilər.

Bu günlərdə Azərbaycan xalqının 44 
günlük Vətən müharibəsində əldə etdiyi 
Zəfərin birinci ildönümünü böyük təntənə 

ilə qeyd etdiyini xatırladan Sahibə Qafaro-
va deyib ki, ötən il Azərbaycan müzəffər Ali 
Baş Komandan İlham Əliyevin rəhbərliyi 
ilə Vətən müharibəsində tarixi Qələbə 
qazanaraq, özünün ərazi bütövlüyünü 
və tarixi ədaləti bərpa edib. Azərbaycan 
bu Qələbə sayəsində BMT Təhlükəsizlik 
Şurasının müvafiq qətnamələrini və 
digər beynəlxalq təşkilatlar tərəfindən 
qəbul olunmuş sənədləri öz gücü hesa-
bına həyata keçirib. Münaqişənin artıq 
tarixdə qaldığını diqqətə çatdıran Sahibə 
 Qafarova Ermənistanın 30 ilə yaxın işğal 
altında saxladığı bütün ərazilərimizi, şəhər 
və rayonlarımızı, yaşayış obyektlərini, inf-
rastrukturu, tarixi, mədəni və dini abidələri 
tamamilə dağıtdığını deyib. 

Böyük Britaniya-Azərbaycan 
parlamentlərarası əlaqələr üzrə dostluq 
qrupunun rəhbəri Bob Bləkmən ölkəmizin 
44 günlük Vətən müharibəsində qazandığı 
Qələbənin ildönümü ilə bağlı təbriklərini 
çatdırıb. O, Azərbaycanın öz ərazi bütöv-
lüyünü bərpa etməsi ilə Cənubi Qafqazda 
yeni geosiyasi reallıq yarandığını bildirib. 
Bob Bləkmən ölkəsinin regionda daimi 
sülh və təhlükəsizliyin təmin olunmasında 
maraqlı olduğunu vurğulayıb.

O, ölkəmizə səfəri çərçivəsində 
nümayəndə heyətinin üzvləri ilə birlikdə 
işğaldan azad olunmuş Şuşa şəhərində 
və Füzuli rayonunda olduğunu və həmin 
ərazilərdə törədilmiş dağıntıları öz gözləri 
ilə gördüklərini deyib. Dostuq qrupunun 
rəhbəri, həmçinin Azərbaycanın həmin 
ərazilərdə həyata keçirdiyi bərpa və 
 quruculuq işlərini də xüsusilə vurğulayıb. 

Görüşdə çıxış edən Böyük Britaniya 
Parlamentinin İcmalar Palatasının üzvləri 
– Lord Con Kilkluney və Devid Duquid 
ölkələrimiz və parlamentlərimiz arasında 
münasibətlərin inkişafından danışıblar. 
Qeyd ediblər ki, ölkələrimiz arasında 
enerji sahəsində mövcud olan əməkdaşlıq 
iqtisadi sahədə əlaqələrin inkişafına əsaslı 
töhfələr verib. 1994-cü ilin sentyabrında 
"Əsrin müqavilə"si imzalanan vaxtdan 
Britaniyanın BP şirkəti Xəzər dənizinin 
Azərbaycan sektorunda həyata keçirilən 
əsas neft-qaz layihələrinin əsas ope-
ratorlarından biri olmaqda davam edir. 
Qonaqlar, həmçinin humanitar sahədə də 
əlaqələrin əhəmiyyətini qeyd edərək, təhsil 
sahəsində əməkdaşlığın uğurlu nəticələrini 
vurğulayıblar.

Qeyd edək ki, görüşdə Milli 
Məclisin Beynəlxalq münasibətlər və 
parlamentlərarası əlaqələr komitəsinin 
sədri Səməd Seyidov, Milli Məclisin depu-
tatı Tural Gəncəliyev, Parlament Aparatı-
nın rəhbəri Səfa Mirzəyev, Azərbaycanın 
Böyük Britaniyadakı səfiri Elin Süleyma-
nov və digər rəsmi şəxslər iştirak ediblər.

Xatırladaq ki, Britaniya Parlamentinin 
İcmalar Palatasının üzvü və Azərbaycanla 
parlamentlərarası dostluq qrupunun 
rəhbəri Bob Bləkmənin başçılıq etdiyi par-
lament nümayəndə heyəti ölkəmizə səfəri 
çərçivəsində işğaldan azad olunan Şuşa 
və Füzuli şəhərlərində olub. Noyabrın 9-da 
Böyük Britaniya parlamentinin İcmalar Pa-
latasında qondarma "erməni soyqırımı"nın 
tanınması ilə bağlı qanun layihəsinin 
birinci oxunuşda müzakirəyə çıxarıldığı 
vaxtda dostluq qrupunun üzvlərinin Şuşa 
şəhərində səfərdə olması qrupun bu 
mövzularda mövqeyini və Azərbaycanın 
haqlı mübarizəsinə dəstəyini aydın şəkildə 
təsdiqləyir.

Cemal Öztürk: Türkiyə hər zaman 
azərbaycanlı qardaşlarının yanında olub və 
bundan sonra da dəstəyini davam etdirəcək

Türkiyə Böyük Millət Məclisinin deputatı, Qara 
Dəniz İqtisadi Əməkdaşlığı Parlament Məclisində 
Türkiyə nümayəndə heyətinin rəhbəri Cemal 
Öztürk Milli Məclisin sədri Sahibə Qafarovaya  
8 Noyabr Zəfər Günü münasibətilə təbrik 
məktubu göndərib.

Parlamentin Mətbuat 
və ictimaiyyətlə əlaqələr 
şöbəsindən AZƏRTAC-a 
bildirilib ki, Cemal Öztürk öz 
adından və QDİƏT PM-də 
Türkiyə nümayəndə heyətinin 
üzvləri adından Zəfər Günü 
münasibətilə təbriklərini 

 çatdırıb.
Bildirilib ki, Türkiyə 

Cümhuriyyəti hər zaman bütün 
imkanları ilə azərbaycanlı 
qardaşlarının yanında olub və 
bundan sonra da “Bir millət, 
iki dövlət” prinsipi ilə birlik və 
bərabərlik içində dəstəyini 
davam etdirəcəkdir. 

TBMM-in deputatı 
qəhrəman Azərbaycan Ordu-
sunun qürurlu mübarizəsini 
və şanlı Zəfərini təbrik edərək 
bu yolda canından keçmiş 
şəhidlərimizə Allahdan rəhmət 
diləyib.

Azərbaycan Respublikası Nazirlər Kabinetinin Qərarı
№ 341          Bakı şəhəri, 5 noyabr 2021-ci il

“Çətin həyat şəraitində hesab 
edilmənin əsasları üzrə şəxsin (ailənin) 
çətin həyat şəraitində olmasını təsdiq 
edən sənədlərin Siyahısı”nın təsdiq 
edilməsi barədə” Azərbaycan Respub-
likası Nazirlər Kabinetinin 2013-cü il 
10 iyun tarixli 111 nömrəli Qərarında 
dəyişiklik edilməsi haqqında

“Şəkərli diabet xəstəliyinə tutulmuş 
şəxslərə dövlət qayğısı haqqında”, “Qa-
nın, qan komponentlərinin donorluğu və 
qan xidməti haqqında”, “Yetkinlik yaşına 
çatmayanların baxımsızlığının və hüquq 
pozuntularının profilaktikası haqqında”, 
“Azərbaycan Qızıl Aypara Cəmiyyəti 
haqqında”, “Arıçılıq haqqında”, “Peni-
tensiar müəssisə-lərdə cəza çəkməkdən 
azad edilmiş şəxslərin sosial adaptasiyası 
haqqında”, “Təhsil haqqında”, “Bədən 
tərbiyəsi və idman haqqında”, “Torpaqların 
dövlət ehtiyacları üçün alınması haqqın-
da”, “İnsanın immunçatışmazlığı virusunun 
törətdiyi xəstəliklə mübarizə haqqında” və 
“Məişət zorakılığının qarşısının alınması 
haqqında” Azərbaycan Respublikasının 
qanunlarında dəyişiklik edilməsi barədə” 
Azər-baycan Respublikasının 2021-ci il 
4 may tarixli 311-VIQD nömrəli Qanunu-
nun tətbiqi və Azərbaycan Respublikası 

Prezidentinin “Şəkərli diabet xəstəliyinə 
tutulmuş şəxslərə dövlət qayğısı haq-
qında” Azərbaycan Respublikası Qanu-
nunun tətbiq edilməsi barədə” 2004-cü 
il 12 fevral tarixli 32 nömrəli, “Qanın, 
qan komponentlərinin donorluğu və qan 
xidməti haqqında” Azərbaycan Respubli-
kası Qanununun tətbiq edilməsi barədə” 
2005-ci il 18 iyul tarixli 263 nömrəli, “Yet-
kinlik yaşına çatmayanların baxımsızlığı-
nın və hüquq pozuntularının profilaktikası 
haqqında” Azərbaycan Respublikası Qa-
nununun tətbiq edilməsi barədə” 2005-ci 
il 9 avqust tarixli 274 nömrəli, “Penitensiar 
müəssisələrdə cəza çəkməkdən azad edil-
miş şəxslərin sosial adaptasiyası haqqın-
da” Azərbaycan Respublikası Qanununun 
tətbiq edilməsi barədə” 2007-ci il 3 iyul 
tarixli 606 nömrəli, “Bədən tərbiyəsi və id-
man haqqında” Azərbaycan Respublikası 
Qanununun tətbiq edilməsi barədə” 2009-
cu il 27 avqust tarixli 147 nömrəli, “Təhsil 
haqqında” Azərbaycan Respub-likası Qa-
nununun tətbiq edilməsi barədə” 2009-cu il 
5 sentyabr tarixli 156 nömrəli, “Torpaqların 
dövlət ehtiyacları üçün alınması haqqında” 
Azərbaycan Respublikası Qanununun 
tətbiqi ilə əlaqədar əlavə tədbirlər barədə” 
2011-ci il 15 fevral tarixli 382 nömrəli, 
“İnsanın immunçatışmazlığı virusunun 

törətdiyi xəstəliklə mübarizə haqqında” 
Azərbaycan Respublikası Qanununun 
tətbiqi ilə bağlı əlavə tədbirlər barədə” 
2011-ci il 20 aprel tarixli 414 nömrəli 
fərmanlarında dəyişiklik edilməsi haqqın-
da” Azərbaycan Respublikası Prezidenti-
nin 2021-ci il 12 iyun tarixli 1356 nömrəli 
Fərmanının 10-cu hissəsinin icrasını təmin 
etmək məqsədilə Azərbaycan Respublika-
sının Nazirlər Kabineti qərara alır:

Azərbaycan Respublikası Nazirlər 
Kabinetinin 2013-cü il 10 iyun tarixli 111 
nömrəli Qərarı (Azərbaycan Respublika-
sının Qanunvericilik Toplusu, 2013, № 6, 
maddə 725; 2017, № 2, maddə 325; 2019, 
№ 3, maddə 518; 2020, № 4, maddə 
495; 2021, № 6 (IV kitab), maddə 667) 
ilə təsdiq edilmiş “Çətin həyat şəraitində 
hesab edilmənin əsasları üzrə şəxsin 
(ailənin) çətin həyat şəraitində  olmasını 
təsdiq edən sənədlərin siyahısı”nın 
 5.1.1-ci yarımbəndində və 6.1-ci bəndində 
“səhiyyə idarə və” sözləri “tibb” sözü ilə 
əvəz edilsin.

Əli ƏSƏDOV 
Azərbaycan Respublikasının  

Baş naziri

Bob Bləkmən:  Zəfər yolu ilə getdikcə, 
işğal dövründə Azərbaycanın yaşayış 
məntəqələrinin necə dağıdıldığını gördük

Ümid edirik ki, Qarabağın azad edilməsi 
regionda sülhün bərqərar olmasına səbəb 
olacaq. AZƏRTAC xəbər verir ki, bunu Böyük 
Britaniya-Azərbaycan parlamentlərarası dostluq 
qrupunun rəhbəri, deputat Bob Bləkmən 
noyabrın 11-də keçirdiyi mətbuat konfransında 
bildirib. 

Azərbaycana səfər 
çərçivəsində Şuşa və 
Füzuliyə səfər etdiklərini 

vurğulayan Bob Bləkmən 
deyib: “Zəfər yolu ilə getdikcə 
işğal dövründə Azərbaycanın 

yaşayış məntəqələrinin 
necə dağıldığını gördük. 
Eyni zamanda, Azərbaycan 
hökuməti tərəfindən aparılan 
yenidənqurma işləri ilə də 
tanış olduq. Şuşada olarkən 
şəhərin şöhrətini qaytarmaq 
üçün qısa müddətdə görülən 
işlərin şahidi olduq. İnanırıq ki, 
Azərbaycan qısa müddətdə 
Şuşanın şöhrətini qaytarmağa 
nail olacaq”. 

Azərbaycanın xristian 
məbədlərinə hörmətlə yanaş-
dığını vurğulayan britaniyalı 
deputat bildirib ki, Azərbaycan 
Ordusu müharibə dövründə 
də yalnız hərbi hədəflərə atəş 
açıb, mülki obyektlərin ziyan 
görməməsinə çalışıb.

Britaniya-Azərbaycan 
parlamentlərarası dost-
luq qrupunun rəhbəri, 
həmçinin Azərbaycan xalqını 
müstəqilliyin bərpasının 30 illiyi 
və Zəfər Günü münasibətilə 
təbrik edib, Azərbaycan ilə 
Böyük Britaniya arasında 
münasibətlərin daha da 
genişləndiriləcəyinə ümidvar 
olduğunu söyləyib.

Azərbaycan Respublikası Nazirlər Kabinetinin Qərarı
№ 342          Bakı şəhəri, 5 noyabr 2021-ci il

“Məhkumların yemək və maddi-məişət normalarının 
təsdiq edilməsi barədə” Azərbaycan Respublikası Nazirlər 
Kabinetinin 2001-ci il 25 sentyabr tarixli 154 nömrəli 
Qərarında dəyişiklik edilməsi haqqında

Azərbaycan Respublikası Konstitusiyasının 119-cu 
maddəsinin səkkizinci abzasını rəhbər tutaraq, Azərbaycan 
 Respublikasının Nazirlər Kabineti qərara alır:

“Məhkumların yemək və maddi-məişət normalarının təsdiq 
edilməsi barədə” Azərbaycan Respublikası Nazirlər Kabinetinin 

2001-ci il 25 sentyabr tarixli 154 nömrəli Qərarında (Azərbaycan 
Respublikasının Qanunvericilik Toplusu, 2001, № 9, maddə 634; 
2006, № 5, maddə 460; 2008, № 2, maddə 130; 2011, № 10, 
maddə 973; 2013, № 10, maddə 1210; 2018, № 4, maddə 804; 
2019, № 3, maddə 513; 2020, № 12 (V kitab), maddə 1618) 
dəyişikliklər təsdiq edilsin (əlavə olunur).

Əli ƏSƏDOV 
Azərbaycan Respublikasının Baş naziri

Türkiyəli deputatlar Azərbaycanın Zəfərindən qürur duyurlar

Milli Məclisin Mətbuat və ictimaiyyətlə 
əlaqələr şöbəsindən bildiriblər ki, 
 qardaş ölkənin deputatlarını salamlayan 
 Milli Məclisin komitə sədri, Türkiyə ilə 
parlamentlərarası əlaqələr üzrə işçi qrupu-
nun rəhbəri Əhliman Əmiraslanov bildirib 
ki, bu səfər ölkəmiz üçün çox əlamətdar 
dövrə – 44 günlük Vətən müharibəsində 
Azərbaycanın qazandığı Qələbənin birinci 
ildönümünə, Zəfər bayramını qeyd etdi-
yimiz tarixi günlərə təsadüf edir. O qeyd 
edib ki, ötən payız Azərbaycan  Prezidenti, 
Müzəffər Ali Baş Komandan İlham 
Əliyevin rəhbərliyi ilə aparılan əks-hücum 
əməliyyatı nəticəsində Ermənistanın 
30 illik işğalına son qoyulub, torpaqla-
rımız azad olunub. Vətən müharibəsi 
 zamanı Prezident Rəcəb Tayyib Ərdoğan 
başda olmaqla Türkiyə Cümhuriyyəti 
və xalqı daim Azərbaycanın yanında 
olub, ölkəmizə və xalqımıza mənəvi-
siyasi dəstək verib. Parlamentlərarası 
əlaqələrimiz də o çətin günlərin sınağın-
dan çıxaraq daha da möhkəmlənib. İşçi 
qrupun rəhbəri vurğulayıb ki, xalqımız 
qardaş Türkiyənin bu dəstəyini heç zaman 
unutmayacaq.

Ə.Əmiraslanov hazırda işğaldan azad 
olunmuş torpaqlarda gedən bərpa və 
quruculuq işlərində də Türkiyə şirkətlərinin 
yaxından iştirak etdiyini məmnunluqla 
qeyd edib.

Görüşdə Azərbaycana münasibətdə 
“bir millət, iki dövlət” məntiqi ilə hərəkət 
etdiklərini bildirən nümayəndə heyətinin 
başçısı, TBMM-də Azərbaycanla dostluq 
qrupunun rəhbəri Şamil Ayrım 44 günlük 
Vətən müharibəsində ölkəmizin qazandığı 
Zəfərdən iftixar duyduqlarını diqqətə çatdı-
rıb. Azərbaycan xalqının və Ordusunun Ali 
Baş Komandan İlham Əliyevin ətrafında 
yumruq kimi birləşərək tarixi Qələbəyə 
nail olduğunu qeyd edib.  Torpaqlarımızın 
azadlığı uğrunda canından keçən 
şəhidlərimizə Allahdan rəhmət diləyib, 
onların valideynlərinə ehtiramını bildirib.

Ş.Ayrım məcburi köçkünlərin öz 
doğma el-obalarına dönməsi üçün 
Azərbaycan dövlətinin atdığı növbəti 
addımları – ermənilərin viran qoyduğu, 
minaladığı Qarabağda aparılan bərpa 
və quruculuq işlərini təqdir etdiklərini 
 bildirib. Perspektivdə Türkiyə-Azərbaycan 
münasibətlərinin daim yüksələn xətlə 
 inkişaf edəcəyinə inamını ifadə edib.

Görüşdə Azərbaycan-Türkiyə 
parlamentlərarası əlaqələr üzrə işçi qru-
punun üzvləri Nəsib Məhəməliyev, Sabir 

Rüstəmxanlı, Məlahət İbrahimqızı dostluq 
və əməkdaşlığa dair fikirlərini bölüşüblər. 
Əminlik ifadə ediblər ki, qardaş Türkiyənin 
dünyada önəmi getdikcə artacaq.

Sonra Türkiyə Böyük Millət Məclisinin 
Türkiyə-Azərbaycan parlamentlərarası 
dostluq qrupunun üzvləri Yaşar Tüzün, 
Aylin Cesur, Orhan Erdem, Yılmaz Tunç, 
Tülay Kaynarca və Yunus Kılıç çıxış 
edərək Azərbaycanda baş verənləri, 
xüsusilə 44 günlük Vətən müharibəsinin 
hər anını həyəcanla izlədiklərini, Zəfərin 
sevincini hələ də yaşadıqlarını bildiriblər. 
Xalqlarımızı sarsılmaz dostluq tellərinin 
bağladığını vurğulayıblar.

Söhbət zamanı parlamentlərimiz 
arasında əməkdaşlıq əlaqələrinin 
perspektivlərinə dair fikir mübadiləsi 
aparılıb.

Görüşdə Azərbaycan-Türkiyə 
parlamentlərarası əlaqələr üzrə işçi qru-
punun üzvləri Səttar Möhbalıyev, Ramin 
Məmmədov, Madər Musayev, Ağalar 
Vəliyev iştirak ediblər.

AZƏRTAC

Noyabrın 11-də Milli 
Məclisdə Azərbaycan-Türkiyə 
parlamentlərarası əlaqələr üzrə 
işçi qrupu üzvlərinin Türkiyə 
Böyük Millət Məclisində (TBMM) 
Azərbaycanla dostluq qrupunun 
rəhbəri Şamil Ayrımın başçılıq 
etdiyi nümayəndə heyəti ilə 
görüşü olub.

(əvvəli 1-ci səhifədə)

Təəssüf ki, bütün bunlar düşmənə 
dərs olmadı. Ermənistan rəhbərliyi 
davamlı bəyanatlarla tutduqları yoldan 
çəkinilməyəcəyini, işğal siyasətinin da-
vam etdiriləcəyini bildirdi. İşğal olunmuş 
ərazilərdə qanunsuz məskunlaşdırma 
siyasəti aparıldı. Prezident İlham Əliyev 
isə daim vurğulayırdı ki, Azərbaycan 
Respublikası öz ərazisinin bir hissəsində 
suverenliyinin qəsbinə, torpaqlarının qul-
durcasına zəbtinə və qoparılmasına heç 
zaman razı olmayacaq və bütün imkan-
lardan istifadə edərək ərazi bütövlüyünün 
bərpasını gerçəkləşdirəcək. 

Beləliklə, 2020-ci il sentyabrın 27-də 
Ermənistan silahlı qüvvələrinin növbəti 
təcavüz aktından sonra Azərbaycan 
Respublikası BMT-nin Nizamnaməsinin 
verdiyi özünümüdafiə hüququndan 
yararlanaraq, təcavüzkarı sülhə məcbur 
etmək, Azərbaycan torpaqlarının işğalı-
na son qoymaq məqsədi ilə əks-hücum 
əməliyyatına başladı. Azərbaycan 
 Prezidenti, Ali Baş Komandan İlham 
Əliyevin rəhbərliyi ilə ordumuz 44 gün 
davam edən Vətən müharibəsində 
heyrətamiz qələbələr qazanaraq dünya 
hərb tarixinə yeni şanlı səhifələr yazdı. 

Prezident, Silahlı Qüvvələrin Ali Baş 
Komandanı İlham Əliyev noyabrın 8-də 
Şuşada hərbçilər qarşısında çıxışında 
əks-hücum əməliyyatı ilə başlanan İkinci 
Qarabağ müharibəsində Azərbaycanın 
öz ərazi bütövlüyünü, tarixi ədaləti bərpa 
etdiyini bildirdi: “Biz düşməni doğma tor-
paqlarımızdan qovaraq tarixi missiyamızı 
yerinə yetirdik. 44 gün ərzində Azərbaycan 
Ermənistanın 30 il ərzində qurduğu bütün 
istehkamlarını, bütün döyüş mövqelərini 
məhv edərək, Ermənistan ordusunu məhv 
edərək tarixi Zəfər çaldı. Bu şanlı bayramı 
xalqımıza siz və sizin kimi on minlərlə 
hərbçimiz bəxş etmişdir.

İkinci Qarabağ müharibəsi şanlı 
tariximizin parlaq səhifəsidir. Azərbaycan 
xalqı bütün gücünü səfərbər edib bu 
şanlı missiyanı yerinə yetirmişdir. Mən 
işğal dövründə dəfələrlə deyirdim ki, hər 
bir Azərbaycan vətəndaşı bu müqəddəs 
günü öz işi ilə, öz əməli ilə yaxınlaş-
dırmalıdır. Mən demişdim ki, heç vaxt 
Azərbaycan xalqı işğalla barışmayacaq 
və biz işğala son qoymaq üçün bütün 
 gücümüzü səfərbər edib bir nöqtəyə 
vuraraq düşməni tarixi torpaqlarımızdan 
qovduq”.

Dövlətimizin başçısı çıxışında 2003-cü 
ildə ilk dəfə Prezident vəzifəsinə seçilən 
zaman Azərbaycan xalqına müraciətində, 
nəyin bahasına olursa-olsun, öz tarixi 
torpaqlarımızı düşmənin əlindən  alacağını, 
bu məqsədi isə istər sülh, istərsə də 
müharibə yolu ilə reallaşdıracağını dediyini 
xatırladaraq bildirdi ki, uzun illər aparılan 
sülh danışıqları heç bir nəticə vermədi. 
Əksinə, düşmən daha da azğınlaşdı: “Əgər 
işğalın ilk illərində hələ danışıqlarla bağlı 
Azərbaycan xalqında və məndə hər hansı 
bir ümidlər var idisə, son vaxtlar bu ümidlər 
tamamilə aradan qaldırıldı. Ermənistan və 
onun havadarları bu işğalı əbədi etmək 
istəyirdilər. Onlar hesab edirdilər ki, əgər 
bizim torpağımızı 30 ilə yaxın işğal altında 
saxlaya biliblərsə, bundan sonra da torpaq-
ları əbədi olaraq işğal altında saxlayacaq-
lar. Amma səhv etdilər. Onlar bilməli idilər 
ki, biz heç vaxt bu vəziyyətlə barışmaya-
cağıq. Bilməli idilər ki, biz düşməni torpa-
ğımızdan, nəyin bahasına olursa-olsun, 
qovacağıq. Buna hazır olmalı idik, xalq 
olaraq, dövlət olaraq, bütün hazırlıq işləri 
vaxtlı-vaxtında aparılmalı idi və aparılmış-
dır”.

Ölkə rəhbəri çıxışının davam ında 
erməni faşizminin tapdaq altındakı 
ərazilərimizi işğaldan azad etmək üçün 
ötən illərdə ordu quruculuğunu daim 
diqqətdə saxladığını, hərbi potensialımı-
zın möhkəmləndirilməsinə xüsusi önəm 
verdiyini bildirdi. Prezident əlavə etdi 
ki, bunun üçün dövlət büdcəsinin əsas 
xərcləri hərbi məqsədlər üçün nəzərdə 
tutuldu, güclü hərbi-texniki potensial yara-
dıldı. Ölkəmizə ən müasir silah-sursat, 
texnika gətirildi və hərbçilər tərəfindən bu 
texnika layiqincə istifadə olundu. Ordu-
muzun döyüş qabiliyyəti böyük dərəcədə 
artırıldı. Müntəzəm olaraq hərbi təlimlər 
keçirildi və beləliklə, ordumuzun həm tex-
niki təchizatı, həm mənəvi-psixoloji ruhu, 
həm də döyüş qabiliyyəti böyük dərəcədə 
gücləndirildi. Belə hazırlığın müsbət 
nəticəsini İkinci Qarabağ müharibəsi 
əyani sübut etdi.

Vətən müharibəsində işğalçı 
qüvvələrə ağır zərbələr endirildi, on-
ların çox sayda canlı qüvvəsi və hərbi 
texnikası sıradan çıxarıldı. Ölkəmizin 
işğal altında olan ərazisinin böyük bir 
hissəsi, o cümlədən Füzuli, Cəbrayıl, 
Zəngilan, Qubadlı rayonları, Hadrut və 
Suqovuşan qəsəbələri, ümumən 300-ə 
yaxın yaşayış məntəqəsi düşməndən 
təmizləndi. İkinci Qarabağ müharibəsinin 

ən şərəfli səhifələrindən biri ötən il no-
yabr ayının 8-də Qarabağın incisi və tacı, 
Azərbaycan mədəniyyətinin beşiyi olan 
Şuşanın əsarətdən xilas edildiyi gün ya-
zıldı. Azərbaycan Silahlı Qüvvələri qarşı-
sında duruş gətirə bilməyəcəyini, məhvə 
məhkum olduğunu anlayan Ermənistan 
məğlubiyyətini etiraf etdi. Ordumuzun qa-
zandığı hərbi zəfər siyasi müstəvidə əldə 
olunan qələbə ilə tamamlandı. 

Beləliklə, 2020-ci il noyabrın 10-da 
Azərbaycan, Rusiya prezidentlərinin və 
Ermənistan baş nazirinin imzaladıqları 
Üçtərəfli bəyanatla 30 ildən artıq davam 
edən münaqişəyə son qoyuldu. Bununla 
da erməni şovinistlərinin Azərbaycan 
xalqına və dövlətinə qarşı uzun dövr 
ərzində həyata keçirdikləri etnik 
təmizləmə, işğalçılıq və ekspansionizm 
siyasətinin qarşısının alınması ilə bağlı 
tarixi missiya uğurla yerinə yetirildi və 
tarixi ədalət bərpa olundu. Ötən il noyab-
rın 8-də əldə edilən möhtəşəm zəfər Ali 
Baş Komandan İlham Əliyevin yenilməz 
iradəsinin, böyük sərkərdəlik məharətinin, 
Azərbaycan Silahlı Qüvvələrinin döyüş 
əzminin, rəşadətinin, yüksək hərbi-
texniki, mənəvi-psixoloji hazırlığının və 
peşəkarlığının təntənəsinə çevrildi. 

Azərbaycanın əzəli tarixi torpağı 
olan Qarabağın və Şərqi Zəngəzurun 
düşməndən təmizlənməsi xalqımızı uzun 
illər davam edən məğlubiyyət acısından 
qurtardı və onu bütün dünyada qalib 
xalq kimi tanıtdı. Qüdrətli Azərbaycan 
yerləşdiyi bölgənin siyasi, iqtisadi, hərbi, 
humanitar mənzərəsini dəyişməyə qadir 
olduğunu, bundan sonra heç kəsin 
onunla güc və təzyiq dili ilə danışa 
bilməyəcəyini qətiyyətlə nümayiş etdirdi. 
Vətən müharibəsində Azərbaycan Silahlı 
Qüvvələrinin möhtəşəm zəfəri isə təkcə 
bizim ölkəmizin deyil, həm də bütün 
Cənubi Qafqaz bölgəsinin əmin-amanlığı 
və inkişafı üçün yeni imkanlar yaratdı. 

Bu imkanların reallaşması üçün 
Azərbaycan Respublikası Ermənistan ilə 
beynəlxalq hüquq prinsiplərinə və norma-
larına uyğun olaraq, bir-birinin suveren-
liyinin, ərazi bütövlüyünün və beynəlxalq 
sərhədlərinin toxunulmazlığının qarşılıqlı 
tanınması və bunlara hörmət edilməsi 
əsasında normal qonşuluq münasibətləri 
qurmağa hazırdır. 

Vaqif BAYRAMOV, 
“Xalq qəzeti”

Bax budur bizim milli ruhumuz, 
budur Azərbaycan ruhu

